
LITERATURA GALEGA

IDADE MEDIA (XII-XV)

Como ten acontecido con outros pobos e culturas, nós non gardamos textos escritos que testemuñen as nosas orixes máis remotas; por iso aínda que o noso pobo, xunto co seu novo idioma románico, o galego, xa se considerará como tal arredor dos séculos IX-X, os primeiros documentos escritos que hoxe coñecemos están datados a finais do século XII e testemuñan, por certo, unha primeira época literaria moi fértil, tanto pola cantidade dos textos como pola súa altísima cualidade.

A partir, logo, dos últimos anos do século XII e até o XV pódese datar o primeiro grande período literario da nosa cultura, a etapa medieval, que, no seu longo camiño de aproximadamente 300 anos, ben podería ser dividido en dous grandes aparta dos:

- O período trobadoresco (1200-1350).

- O período postrobadoresco (1350-1500).

1.- PERÍODO TROBADORESCO (1200-1350)
Este período representa un complexo movemento lírico que gozou dun magnífico respecto e esplendor non só no país, senón tamén forra; isto é: a lírica medieval galega foi o punto de referencia cultural para onde botaron a ollada os habitantes da Península —agás Catalunya, que seguiu outros modelos ocitánicos que estaban igualmente de moda na época— e tamén do universo europeo. 

O xénero lírico, que domina neste período, combina a tradición cultural propia xa existente e a influencia de correntes literarias novidosas como a provenzal. É dicir, da lírica medieval galega podería dicirse que é o resultado da asunción dunha poética foránea adaptada á idiosincrasia e modo de ser galegos, co que o resultado segue sendo unha poesía lírica orixinal e, fundamentalmente, propia.

O corpus lírico que coñecemos hoxe en día é enorme: arredor de 1.680 cantigas profanas e 420 relixiosas, elaboradas todas elas por unha nómina de 150 trobadores máis ou menos. Temos que entender estes números proporcionalmente dentro dunha sociedade que tan só minoritariamente sabía ler e escribir.

O primeiro grupo, o profano, reúne os tres grandes xéneros de cantigas, amor, amigo e escarnio, alén doutros como a tenzón, o descordo, a pastorela, o lais, etc., cada un deles cos seus trazos formais e estilísticos individualizadores. Pola contra, o grupo das cantigas relixiosas é de composicións cuxo obxectivo é loar a figura da Virxe María.

En canto aos autores destas xoias literarias, non todos eran galegos e portugueses, como por exemplo Martín Códax, Meendinho, Joan de Cangas, Fernando Esquío, Airas Nunez, Joan Airas, etc., senón que tamén trobaban na nosa fórmula poética e coa nosa lingua poetas aragoneses, leoneses, occitanos, etc.

Estes autores entendían a poesía como un entretemento, como unha realidade que debía ir acompañada de música, de danzas e que debía ser interpretada para o grande público, tanto na corte real como nas prazas das aldeas e vilas da xeografía galega. Isto explica, en parte, a clasificación que se establece entre os poetas medievais:

-Trobadores, grandes señores, nobres, reis e mesmo clérigos que elaboraban as súas composicións e entregaban posteriormente aos xograres para que as interpretasen.

-Segreis, representantes da pequena nobreza, da fidalguía, que interpretaban as súas propias cantigas.

-Xograres, a escala máis baixa, que se ben interpretaban as cantigas doutros, tamén hai noticia de que algúns elaboraban os seus textos.

Todos eles sentiron anecesidade de deixaren os seus textos para o desfrute das xeracións posteriores, porque se dispuxeron a escribir en delicados pergamiños os seus textos poéticos e musicais, que logo serían copiados integramente á man por especialistas chamados escribas ou ama-nuenses, elaborando os marabillosos Cancioneiros.

2.-PERÍODO POSTROBADORESCO (1350-1500)
Vai caracterizarse polo declive da lírica medieval. O seu esmorecemento é progresivo, tendo neste proceso unha boa responsabilidade todo un cúmulo de situacións sociais, políticas, económicas e culturais, que se van producir a partir da segunda metade do século XIV. Pódense citar, xa que logo, as seguintes causas que xustificarían o declive da lírica galega medieval:
- O século XIV vai ser tempo de fames, pestes e miserias que van afectar a toda Europa.

- As guerras e disputas cos reis de Castela polas tentativas de dominio do noso reino. Neste sentido cómpre destacar unha primeira guerra civil entre Henrique de Trastámara e Pedro I, o rei galego lexítimo que será asasinado polo primeiro.

- As grandes e vellas liñaxes galegas son substituídas por outras foráneas e, malia a crise económica e a desolación posterior á guerra, os novos señores aumentan a presión sobre os labregos e burgueses galegos, o que fai que a tensión aumente e estoupen as chamadas guerras irmandiñas, o primeiro proceso contestatario e de revolta contra os señores.

- Esta situación política conduce a un achegamento forzoso á corte castelá, xunto co consecuente afastamento de Portugal, especialmente a partir da súa independencia como nación.

- Decadencia do movemento de peregrinaxe a Santiago de Compostela e perda da súa hexemonía en favor de Toledo como capital da cultura.

- Morte de Don Dinís, primeiro, e do Conde de Barcelos, posteriormente, que foron os últimos mecenas ou protectores dos trobadores.

- Aparición das primeiras personalidades literarias castelás, que comezan a gañar prestixio grazas á importancia que vai adquirindo a corte castelá.

Mais, a pesar de toda esta casuística tan negativa para nós, que con solidará o proceso de decadencia da literatura galega escrita, a nosa lírica medieval non desapareceu dun xeito tan rápido e brusco como pode parecer, senón que, ao contrario, a súa pervivencia aínda se foi prolongando até os mediados do século XV, iso si, con diferenzas a respecto da orixinaria e cunhas cualidades bastante mermadas.

Estas composicións que se van escribir e representar agora son coñecidas como Cancioneiro galego-castelán, pero, aínda que se quixo continuar o labor da escola galega medieval, as súas eivas son bastante noto- rias: trátase dunha poesía decadente, elaborada a partir de simples imitacións do modelo anterior, pero carente da súa esencia lírica e con mesturas lingüísticas entre o galego e o castelán que se afasta da variedade estilizada e culta, caracterizadora da escola trobadoresca medieval. Cómpre, non obstante, citar algún trobador desta corrente poética como Macías o Namorado, o Arcediago de Toro, Afonso Alvarez de Villasandino, etc.

Ao tempo que vai esmorecendo a poética medieval, un novo xénero comeza a xurdir: a prosa. Como son numerosos os títulos que conservamos hoxe en día e moi rica e variada a súa temática, téndese a clasificalos segundo sexan de carácter

- Histórico, onde destacan títulos como a General Historia, un proxecto moi ambicioso de Afonso X que pretendía abranguer o estudio da historia desde a aparición do xenero humano até a época do propio rei; a intención última do rei consistía en que os seus oíntes ou lectores imitasen os bos exemplos dos antepasados e rexeitasen calquera tipo de comportamento errado.

- Xurídico-lexislativo, como as Sete Partidas de Afonso X, todo un completo tra tado de dereito.

- Prosa tabeliónica ou de carácter notarial, cuxa realización responde aos máis variados motivos: preitos, problemas de herdanza, constitución dos foros dunha cidade, demanda de rendas impagadas, etc. Conservamos como exemplo a Noticia de Torto e o testamento do rei Afonso II de Portugal, que son ademais os textos prosísticos máis vellos, de principios do XIII.

- Tratados técnicos, co fin de ilustrar o lector sobre algún tema concreto; temos bos exemplos en títulos como o Livro da Montaria (estudo sobre a caza do xabarín), o Livro da Falcoaria ou o Tratado de Albeitaria.
- Libros de liñaxes, auténticos catálogos das árbores xenealóxicas de diferentes familias de avoengo da época, entre os que destacamos o Primeiro Livro Velho, Segundo Livro Velho, ou o Nobiliario de Ajuda.

- Ciclo artúrico, constituído por aqueles textos que desenvolven algún aspecto das lendas orixinadas arredor do Rei Artur, dos cabaleiros da Mesa Redonda e das aventuras que lles acontecen na procura do Grial, o vaso sagrado onde se recolleu o derradeiro sangue de Cristo ao baixar o seu corpo da cruz. Unha característica fundamental destes textos é o espírito cabaleiresco e aventureiro combinado coa concepción do amor cortés herdado da lírica medieval. A Demanda do Santo Graal é o título máis significativo.

- Ciclo troiano, que forma parte do legado cultural do mundo clásico greco-latino, e onde podemos destacar a Crónica Troiana, que recupera o mundo de obras épicas clásicas como A Ilíada e A Odisea, xunto coa Historia Troiana, que nos ofrece unha visión do mundo antigo á maneira medieval cos seus combates, batallas e heroes valentes e loitadores.

- Prosa xacobea, que confirma o prestixio de Santiago de Compostela na historia de Galiza, inspirando a composición da Historia Compostelana. Da identificación de Compostela como lugar de culto relixioso e de peregrinación é boa proba a prosa narrativa da época, de carácter historico-literario, que xira arredor da figura do Apóstolo e que se condensa en títulos como a Crónica de Santa Maria de Iria e Os Miragres de Santiago.
No remate do período medieval a situación mudará drasticamente e unha serie de circunstancias, alleas á literatura, fixeron cambiar o curso lineal da historia en xeral e tamén o da nosa literatura. O noso reino comezou a agonizar de xeito traumático, especialmente a partir do reinado dos Reis Católicos. Con eles inaugúrase unha etapa de represión dos nosos costumes e tradicións. Tamén se vai ver afectada a lingua galega, que ficará reducida á condición de lingua oral, perdendo os rexistros formais e desaparecendo practicamente da escrita. A nosa lingua e a nosa literatura van ser suplantadas por outras foráneas e alleas á nosa realidade. 

LITERATURA GALEGA

IDADE MODERNA

SÉCULOS ESCUROS (XVI, XVII, XVIII)
          No remate do período medieval a situación mudará drasticamente e unha serie de circunstancias, alleas á literatura, fixeron cambiar o curso lineal da historia en xeral e tamén o da nosa literatura. O noso reino comezou a agonizar de xeito traumático, especialmente a partir do reinado dos Reis Católicos. Con eles inaugúrase unha etapa de represión dos nosos costumes e tradicións. Tamén se vai ver afectada a lingua galega, que ficará reducida á condición de lingua oral, perdendo os rexistros formais e desaparecendo practicamente da escrita. A nosa lingua e a nosa literatura van ser suplantadas por outras foráneas e alleas á nosa realidade. 

1.– LITERATURA DOS SÉCULOS XVI e XVII

          Nesta etapa non se pode falar da existencia plena de literatura galega debido á persecución e aniquilamento a que se viu sometida a nosa lingua. A represión lingüística actuou sobre a variante escrita que desde había séculos se viña cultivando, polo que a nosa historia literaria pasará dunha época de case 500 anos de normalización e prestixio a nivel europeo a unha nova etapa de máxima ocultación e deterioro. Os textos que se producen son moi escasos, malia todo aínda conservamos algunhas mostras de diferentes xéneros, entre as que cómpre destacar as seguintes:

          1.1.- POESIA TRADICIONAL CON CARÁCTER ANÓNIMO E ORAL, que xira arredor de figuras e sucesos históricos como o “Pranto da Frouseira”, sobre a decapitación do Mariscal Pardo de Cela, ou o “Saqueo de Cangas polos turcos”. Todos eles eran relatos orais que máis tarde eran recollidos á man, sendo publicados posteriormente na prensa do XIX.

1.2.- POESÍA ACADÉMICA RENACENTISTA E BARROCA. Neste grupo encádranse diferentes composicións de carácter culto como o “Soneto de Monterrei” (1530), obra renacentista da Condesa de Altamira, ou os dous sonetos barrocos incluídos no volume “Relación de las exequias (...) de la Reina Margarita” (1612) da autoría de Xoán Gómez Tonel: trátase de dous poemas elexíacos, un do propio Gómez Tonel e o outro de Pedro Vázquez de Neira. Tamén terá o seu lugar a poesía satírica coa obra “Décimas ao Apóstolo Santiago” (1617) de Martín Torrado, composición destinada a satirizar a idea de Felipe IV de querer facer compartir o padroado de España ao Apóstolo Santiago con Santa Teresa. Moi significativa foi, así mesmo, a convocatoria  a partir do ano 1536 na Universidade de Santiago das denominadas Festas Minervais, que acabaron incluíndo un certame literario do que conservamos algunhas mostras: trátase de nove romances, de escaso valor literario, presentados nas Festas de 1697.

          1.3.- VILANCICOS. Sobrancean abundantes exemplos manuscritos de vilancicos de Nadal e Reis nos arquivos das nosas catedrais e mesmo nas de fóra do país: Lisboa, Coimbra, Valladolid, Zamora ou Toledo. Trátase de vilancicos cultos, que probablemente triunfarían fóra polas moitas semellanzas que se vían entre a realidade da Galicia rústica e illada e a que se presupoñía para a Palestina antiga; as similitudes fonéticas entre galileo e galego, Oriente e Ourense; a grande difusión no noso país dos nomes de Manuel e María e a conversión de Santiago de Compostela, importante centro de atracción de peregrinos, nunha nova cidade de Belén. 

        1.4.– TEATRO. Xénero representado  pola primeira peza que conservamos na historia da nosa literatura.Trátase dunha obra da segunda metade do XVI titulada “Entremés famoso sobre a pesca no río Miño” (1671), composta polo licenciado Gabriel Feixó de Araúxo. O seu tema baséase nun feito histórico como é a disputa pola pesca no río Miño entre galegos e portugueses; porén, este aparente enfrontamento non vai máis aló e a obra remata coa plena reconciliación que se celebrará cunha danza e co reforzamento da súa amizade. É moi probábel que esta obra sexa unha mostra dun número maior de pezas dramáticas escritas nestes séculos.

2.- LIERATURA DO SÉCULO XVIII.  A ILUSTRACIÓN.

  Unha vez que nos adentramos no século XVIII as cousas comezan a mudar de cor. Ao abeiro do predominio da razón por riba de todas as cousas, van xurdindo unha serie de personalidades cultas e instruídas como o Padre Feixoo ou o Padre Sarmiento, que loitarán por emendar os erros cometidos na etapa precedente. O Padre Feixoo tentará anular un tópico acuñado nos séculos anteriores a respecto do galego como unha deformación corrupta do español, afirmando que en todo caso o galego será un irmán xemelgo do portugués. Unha defensa a ultranza do idioma galego, como lingua de cultura capacitada para desenvolver todos os rexistros orais e escritos, levouna a cabo igualmente o Padre Sarmiento. Isto explica que moitos dos traballos que se van realizar neste momento por estas personalidades non sexan tanto de carácter literario como tratados históricos de lexicografía.

          Outros nomes de destacar son os dos poetas continuadores da xeración de Sarmiento, entre os que cómpre citar a Diego Antonio Cernadas e Castro (o cura de Fruíme), Cornide Saavedra, etc. O Padre Sarmiento, xunto co Padre Sobreira, salientou tamén por ser un dos primeiros que refire a importancia da elevadísima produción lírica popular galega que se xestaba xa no século XVIII e que continuaría ao longo do XIX.

LITERATURA GALEGA

IDADE  CONTEMPORÁNEA (XIX, XX e XXI)

1.- REXURDIMENTO. SÉCULO XIX
  1.1.- ETAPA DE TRANSICIÓN (1808-1890)

          Durante o século XIX van continuar sucedéndose numerosos exemplos nacidos oralmente ao abeiro da cultura do pobo, mais vai acontecer un suceso moi importante na historia das letras galegas: os nosos textos comezan de novo a poñerse por escrito, tal e como se fixera xa anteriormente na Idade Media grazas aos escribáns. Estes primeiros textos escritos están datados a principios do século XIX e nacen como resposta de defensa patriótica ante o ataque dos franceses; así, en 1808 publícase un romance anónimo titulado Un labrador que foi sarxento aos soldados do novo alistamento, posto en boca dun labrego que chama aos mozos a loitar contra os invasores franceses. Xosé Fernández Neira, pola súa parte, escribirá en 1810 Proezas de Galicia, onde enxalza as fazañas dos galegos na guerra, e en 1813 imprimirase anonimamente na Coruña un novo romance titulado Os rogos dun gallego establecido en Londres, dedicado ós seus paisanos para abrirlles os ollos sobre certas iñorancias e o demais que verá o curioso leutor, que pertence a Manuel Pardo de Andrade.             

         Un novo xénero, os Diálogos, con carácter reividincativo e de corte liberal, vai ter unha grande difusión na primeira metade desta centuria, converténdose en mostras de grande interese histórico e lingüístico. Entre outros destacan: La tertulia en la Quintana (1820), O Tío Farruco, Diálogo entre dos labradores gallegos afligidos y un abogado instruído, despreocupado y compasivo (1823, de Pedro Boado) e La tertulia de Picaños (1836).

1.2.- OS PRECURSORES (1834-1862)

          Na segunda década do XIX comézase a escribir unha nova poética galega cunha clara vontade de estilo e intención artística, como se ve nas dúas pezas de Nicomedes Pastor Díaz: Alborada e Égloga de Belmiro e Benigno. A este autor seguiralle unha extensa nómina de escritores que, entre outros trazos comúns, comezan a reivindicar o uso do idioma, en clara contestación a aqueles que lle seguían negando a condición de lingua e a cualificaban como unha linguaxe ruda e bárbara negándolle calquera perspectiva de futuro. Tan só lembraremos a figura de tres escritores representativos desta época que van actuar como os precursores dun novo esplendor literario que se aveciña.

          O primeiro deles será Francisco Añón, persoa de gran cultura e gañador do certame literario celebrado na Coruña en 1861, coñecido como Primeiros Xogos Florais, coa composición A Galicia. Este acontecemento poético tivo unha grande aceptación e presencia de concursantes, tal e como hoxe podemos comprobar no volume El Álbum de la Caridad onde se recollen todas as composicións que participaron no concurso e que constitúe a primeira colectánea de poesía galega do século XIX.

          A figura de Xoán Manuel Pintos, por outra banda, sobranceará por moitos motivos: pola súa sólida formación humanística e clásica, por ser un defensor da lingua galega así como da súa restauración e dignificación, e por ser o autor do primeiro libro en galego do XIX, titulado A gaita gallega (1853). Nesta fermosa obra Pintos bota man dun gaiteiro galego tradicional que vai instruíndo a Pedro Luces, tamborileiro non galego, tanto na arte musical como na historia do noso país.

          Antonio Benito Fandiño, así mesmo, vai destacar por ser o creador dunha das primeiras pezas dramáticas das que conservamos o manuscrito, A Casamenteira, escrita no ano 1812 e na que se critica un tema moi común na época: os casamentos amañados.

  1.3.- REXURDIMENTO PLENO (1863-1888)

          Esta proliferación de escritores que de novo publican os seus traballos de  creación poética, narrativa ou dramática en idioma galego, vai xermolando un novo proceso cultural que dará como resultado unha auténtica revolución literaria, ou o que é o mesmo, o ansiado renacemento literario e cultural. Proceso de consolidación da lingua que vén avalado pola inxente cantidade de títulos que se publicaron a partir da década dos 60, mais tamén polo interese polo estudo do noso idioma. A este respecto non podemos esquecer que as primeiras gramáticas que investigan sobre o galego responden a este momento histórico, así como toda unha serie de diccionarios de traducción galego-castelán.

          Os cultivadores deste complexo e profundo esforzo restaurador son moitos, mais o nome propio que cómpre citar antes de mais nada é o da gran Rosalía de Castro (1837-1885), xunto co título da súa primeira obra en galego, Cantares gallegos, publicada o 17 de maio de 1863, data emblemática que cen anos despois se oficializará para a conmemoración do Día das Letras Galegas. Cantares gallegos convértese no primeiro libro de poemas monolingüe en galego, incluído o prólogo, desta época restauradora, e nel recóllense múltiples referencias críticas ao pasado e ao presente de Galiza, ficando patente a denuncia e a crítica realista polo que lle está a acontecer aos seus compatriotas: emigración forzosa, inxustizas dos caciques para cos máis desfavorecidos, maltrato de Castela para con Galiza, etc. Rosalía, como muller e como galega, é unha das nosas escritoras máis reivindicativas e comprometidas coa realidade da Galiza decimonónica: a realidade discriminadora da muller, do mundo literario-cultural e de Galiza como país con entidade propia. A súa obra é un compromiso político e social subliñado pola autora tanto nos seus prólogos coma nos dous volumes poéticos que nos legou en lingua galega, Cantares gallegos e Follas novas, ambos os dous diferentes mais complementarios para entender a súa forte personalidade. As 34 composicións de Cantares gallegos ofrécennos aos lectores un abano temático que abrangue desde o tratamento do amor, a exaltación dos costumes, tradicións e personaxes populares, ata os poemas de carácter intimista, sociais e patrióticos. Todos eles sempre ao servizo da dignificación patriótica do país e do seu idioma.

          Follas novas, o segundo poemario en galego da autora, amosa unha estructura externa dividida en cinco partes (“Vaguedás”, “Do íntimo”, “Varia”, “Da terra”, “As viúdas dos vivos e dos mortos”), que se poden agrupar en dous bloques temáticos fundamentais:

           1) Poesía intimista, metafísica e solitaria: onde se inclúen as dúas primeiras partes, nas que a autora se adentra nas interioridades da existencia problemática humana, interrogándose sobre o sentido da vida e da morte, adiantándose ás correntes existencialistas do século XX.

           2) Poesía social, colectiva e solidaria: á que pertencen as dúas últimas partes, nas que Rosalía convértese na voz de milleiros de azoutados pola emigración e mais das mulleres, que fican soas e abandonadas en vida; a crítica á función social do matrimonio e o seu carácter opresivo para a muller tamén serán temas fondamente tratados.

           “Varia”, a terceira parte, e central, actúa no ecuador do libro como transición entre estes dous bloques citados.

          A segunda figura representativa do rexurdimento das letras galegas é Curros Enríquez (1851-1907), autor moi popular no seu momento, ao igual que Rosalía, polo emprego dunha lingua directa que chegaba ao pobo. Curros cría firmemente na función social da poesía, de aí que os seus poemas (recollidos en Aires da miña terra) sexan unha transmisión da súa ideoloxía: aposta polo futuro, polo progreso, pola modernidade, que simbolizan a superación do atraso secular e a liberdade. Só así se podería superar a opresión do pobo galego e da súa lingua. O anticlericalismo foi outro aspecto destacable na súa obra, culpabilizando á Igrexa por aliarse sempre cos máis poderosos e non mirar polos máis desfavorecidos social e economicamente. Neste sentido pode entenderse a súa obra máis crítica e irónica, O divino sainete, parodia de A divina comedia de Dante. A acción transcorre nun tren que se dirixe a Roma para gañar o xubileo e cada un dos vagóns representa un dos sete pecados capitais e neles viaxan personalidades moi coñecidas da época. Por exemplo, no vagón da gula vense os frades devorando ao historiador Murguía, ao poeta cego Lamas Carvajal, a Pondal, a Rosalía e ao mesmísimo Curros. No vagón da envexa retrátase, aínda que non é citada literalmente, a condesa de Pardo Bazán desprezando a obra de Rosalía e toda a literatura galega. Mais a crítica e o humor chegan ao momento culminante cando, no final da viaxe, xa chegados a Roma, Curros consegue a promesa do Papa de abandonar as riquezas da Igrexa.

          Eduardo Pondal (1835-1917), a terceira figura senlleira que destacamos da época da nosa restauración literaria, home intelectual e culto por excelencia, eleva o galego literario ao culmen poético, enriquecéndoo de cultismos e inaugurando a contemporaneidade das nosas letras. O autor do himno nacional asume o papel de bardo transmisor da memoria do pobo, depositario do modelo moral a seguir e representativo do sentimento da liberdade e da dignidade do noso pobo céltico. Este retrato moral do bardo pondaliano descríbese tamén fisicamente nos poemas de Queixumes dos pinos como un ser superior aos mortais, vestido de forma estraña, con barba medrada e semblante pálido. A súa función última é a de concienciar ao pobo. A poética pondaliana de contado se interpreta de xeito diferente da dos seus contemporáneos Rosalía e Curros, xa que se asenta en tres aspectos orixinais e novidosos:

           1) Celtismo: no séc. XIX os historiadores difunden a teoría das nosas orixes célticas que nos diferencian dos pobos hispánicos. Manuel Murguía, o home de Rosalía, na súa Historia de Galicia (1886) contribuirá a sustentar o mito céltico coa figura de Breogán, antepasado que logo será convertido en figura poética por Pondal, outorgando ás teorías célticas de Murguía un tratamento mítico-literario.

           2) Bardismo: Pondal pensa que é ao poeta a quen lle correspode converterse en guía do pobo escravizado. De aí que reivindique a figura do bardo, que era o poeta e dirixente dos antigos celtas, quen coa súa voz instruía e conducía ao pobo.

           3) Helenismo: a influencia da cultura helénica, da que Pondal era un profundo coñecedor, maniféstase en numerosos motivos poéticos como o sentimento heroico ou o carácter heroicista que chama a loitar e morrer pola patria.

2.- SEGUNDO REXURDIMENTO ou ÉPOCA NÓS (1900-1936)
          A medida que nos imos adentrando no século XX, inaugurada xa a Real Academia Galega, comprobamos non só que o volume de autores ía en aumento, senón que continuaba a consolidarse o noso modelo literario, evoluíndo paseniñamente e enriquecéndose con novas perspectivas modernas chegadas de fóra. Nomes como Manuel Leiras Pulpeiro (Cantares gallegos), Noriega Varela (Do ermo) e Ramón Cabanillas, coa súa amplísima produción poética, narrativa e teatral, son fundamentais para entendermos a nova literatura que se fai na época de transición entre o século XIX e o XX. Os tres autores amosan na súa obra a coxunción dos valores propios tradicionais coas influencias de corte modernista e saudosista de autores estranxeiros como o nicaraguano Rubén Darío ou o portugués Teixeira de Pascoaes. A evolución desta nova concepción literaria chega ao seu esplendor na vasta obra de Ramón Cabanillas, quen é capaz de asumir desde un papel de reivindicador dos dereitos dos máis desfavorecidos, de denuncia anticaciquil (Da terra asoballada, Vento mareiro), ata a función de concienciador do pobo e transmisor da memoria histórica (A man da Santiña, O Mariscal), pasando pola recuperación de lendas célticas ambientadas no noso país como a que desenvolve en torno á figura do rei Artur e os cabaleiros da mesa redonda en Na noite estrelecida. 

          Cabanillas será un exemplo de loitador a prol da dignificación e modernización da literatura galega, fin común aos grandes movementos culturais que se desenvolven nas tres primeiras décadas do XX: as Irmandades da Fala (irmáns Vilar Ponte), o Grupo Nós (Otero Pedrayo, Vicente Risco, Cuevillas), o Seminario de Estudos Galegos (Bouza Brey, Álvaro Cunqueiro, Carballo Calero) ou o vangardismo desenvolvido pola xeración poética do 25 (os novecentistas: Manuel Antonio, Amado Carballo). Todos estes nomes propios, partindo dun pensamento nacionalista, traballan a prol da renovación de xéneros xa existentes e amplían o seu campo de traballo a aqueloutros que estaban menos traballados como a novela e o ensaio.

           No que atinxe á prosa destacaron moi especialmente os compoñentes do Grupo Nós, así chamado polo título da revista que publicaron. Estes ourensáns (especialmente Risco (1884-1963), Otero Pedrayo (1888-1976) e Cuevillas) son os representantes dunha xeración de ‘inadaptados’ que descubrirían e se achegarían a Galicia despois dun periplo intelectual por culturas estrañas, evolucionando desde un esteticismo evasivo, neorromántico e cosmopolita, un tanto snob, ata un galeguismo universal (evolución descrita e explicada en Nós, os inadaptados de Risco. Arredor de si de Pedrayo e Dos nosos tempos de Cuevillas). De rigorosa formación intelectual, estes homes realizaron un valiosísimo traballo de estudo e fortalecemento da cultura galega. Da súa man nace o ensaísmo nas nosas letras, axeitando o idioma para a expresión científica e proporcionando así mesmo ao estudo da cultura galega (arqueoloxía, etnografía,...) un método científico á altura de Europa. Entre os seus ensaios destacan: Teoría do nacionalismo galego (1920) de Risco ou Ensaio histórico sobre a cultura galega (1939) de Pedrayo, entre outros. Resultado, tamén, do labor deste grupo de intelectuais foi o impulso dado á prosa galega, que madurece con eles por primeira vez desde o Rexurdimento. Con eles, a narrativa galega galga por riba do costumismo e ábrese a horizontes novos, máis universais e, ao mesmo tempo, máis enraizados na nosa cultura. Común a todos eles foi a intención didáctica, comprometidos como estaban na recuperación dos sinais de identidade do pobo galego. Hai que salientar O porco de pé (1928) de Vicente Risco e, sobre todo, a magna obra de Otero Pedrayo: Os camiños da vida (1928), Arredor de si (1930), Fra Vernero (1934), A romaría de Xelmírez (1934), Devala” (1935), O mesón dos ermos (1936), etc.

          Outro home destacado nesta época, que brillou con todo o seu esplendor en vida e que aínda hoxe segue a irradiar unha luz propia é Castelao (1886-1950). Traballador incansábel, legounos unha ampla produción literaria que vai desde a novela Os dous de sempre ata o relato de carácter máis breve Un ollo de vidro. Memorias dun esquelete, pasando pola inauguración dun novo subxénero narrativo que combina a arte literaria coa plástica: Cousas. Esta visión renovadora e modernizadora tamén se pode detectar na súa única peza dramática Os vellos non deben de namorarse, unha farsa ou teatro de máscaras onde aplica no caso galego as correntes dramáticas máis modernas e vangardistas aprendidas nas súas viaxes por Europa. A figura de Castelao non ficaría completa se non se fai mención, aínda que moi brevemente, de todos os seus álbumes pictóricos, así como do seu ensaio Sempre en Galiza, aínda hoxe recoñecido como pauta do nacionalismo.

          A respecto do xénero poético, e paralelamente ao labor desenvolvido na prosa polo Grupo Nós, os homes das vangardas loitarán por ofrecer ao lirismo un novo sentido. Xorden, así, os representantes das vangardas e dos diferentes ismos, influenciados polos vangardistas franceses, portugueses e españois. É de destacar a figura do poeta creacionista Manuel Antonio, e en especial o seu libro De catro a catro, onde transmite as súas vivencias como oficial da mariña mercante nunha das súas travesías ao tempo que realiza unha viaxe interior para afondar nos seus sentimentos, nas súas inquedanzas.

 Poeta importante é tamén o pontevedrés Luís Amado Carballo, autor de Proel e O galo. Amado Carballo vai crear unha corrente estética netamente galega (con gran influxo e pervivencia na nosa literatura): o hilozoísmo. Trátase dun ismo que se centra en cantar a paisaxe, sempre animada e dotada de vida, sobre unha base formal de raíz popular mais envolta nunha roupaxe de gusto vangardista (sobre todo nas imaxes e metáforas). Outro ismo netamente galego é o neotrobadorismo, que responde á descuberta dos cancioneiros medievais. Neste caso os poetas imitan os motivos e as formas da literatura medieval (paralelismo, leixaprén,...) adornados con recursos de procedencia vangardista. Destacan Fermín Bouza Brey con Nao senlleira e Álvaro Cunqueiro con Cantiga nova que se chama riveira e Dona de corpo delgado. Álvaro Cunqueiro vai explorar, tamén, a estética surrealista en Poemas do si e non.
          Da lembranza de tantos autores e títulos que fan sobrancear a literatura galega durante o primeiro terzo do século XX, poderíase afirmar o seguinte: estamos ante unha renovación cultural que permite falar dun segundo Renacemento ou Rexurdimento das letras galegas, despois do esplendor medieval e da recuperación decimonónica.

  3.- LITERATURA DE POSGUERRA (1936-1975)
 3.1. EXILIO E SILENCIO INTERIOR (1936-1950)

Sen embargo, a historia non é fácil e dá moitas voltas. A partir do levantamento militar de 1936, que deu pé á instauración dun réxime dictatorial e á anulación das liberdades, a nosa historia literaria de novo volverá a sufrir atrancos e censuras. As consecuencias serán inmediatas, provocando nos nosos autores un obrigado silencio ou o exilio, proceso que durará ata a década dos 50 aproximadamente. A pesar de todo, a expresión literaria en galego vai seguir o seu curso no exterior, en Cuba, Arxentina, México, etc., países americanos onde viviron exiliados os nosos mellores literatos. Nestes países publicaranse obras fundamentais como por exemplo A esmorga de Blanco Amor, Sempre en Galicia de Castelao, Fardel de eisiliado de Luís Seoane, Lonxe de Lorenzo Varela e un longo etcétera, que reafirman o papel de loitadores que viñan desenvolvendo os seus autores desde antes do conflito de 1936.

          3.2.- UNHA NOVA E LENTA RECUPERACIÓN (1950-1975)

         Poesía. Será no ano 1947 cando se volva publicar dentro do país un libro escrito integramente en galego, Cómaros verdes, conxunto de poemas de carácter paisaxístico da autoría de Aquilino Iglesia Alvariño, que, xunto con Crecente Vega e Xosé Mª Díaz Castro, conformarán a liña poética ruralista posterior ao alzamento militar. Estes dous autores son incluídos dentro da chamada xeración do 36, isto é, poetas que, nados entre 1910 e 1920, viven e sofren a guerra civil. Mais non será o ruralismo a única opción poética do momento, xa que tamén podemos observar outras direccións coma o hilozoísmo, herdado de Amado Carballo ou o neotrobadorismo de autores como Cunqueiro ou Xosé Mª Álvarez Blázquez. Hilozoísmo, ruralismo e neotrobadorismo son correntes poéticas en certa medida herdadas da preguerra, mais o noso contexto socio-político mudara substancialmente despois da guerra, o que provoca que xurdan novos movementos poéticos coma o socialrealismo, que, cun forte senso de protesta e despiadado sarcasmo, acadará a súa máxima expresión na figura de Celso Emilio Ferreiro co seu poemario Longa noite de pedra (1963). Por outra banda o intimismo radical actuará de contrapunto a esa estética de protesta a través dos poetas Luís Pimentel e María Mariño, autora dos poemas líricos máis fondos e desacougantes escritos desde Rosalía de Castro.

          A segunda xeración poética de posguerra será a denominada Promoción de Enlace, chamada así porque representa un elo entre a xeración do 36, que acabamos de ver, e a seguinte. Esta xeración-ponte deu poetas importantes como Luz Pozo, Cuña Novás e Antón Tovar, buscadores da renovación da palabra lírica. A terceira xeración poética recibe o nome de Xeración das Festas Minervais. Está constituída por autores nados entre 1930 e 1940 e que, polo tanto, non viviron tan intensamente a guerra civil: Manuel María, Uxío Novoneira, Xohana Torres, Bernardino Graña, Avilés de Taramancos... Esta xeración, a máis radicalizada ideoloxicamente, resulta moi activa literaria e politicamente, xa que unha boa parte dos seus membros tenta romper co galeguismo culturalista e reconstruír o nacionalismo político activo. Fúndase, así, o Partido Socialista Galego e a Unión do Pobo Galego (1963), onde confluirá un bo número de poetas desta xeración xunto con algúns da xeración do 36 como Celso Emilio Ferreiro.

           Prosa. O modelo prosístico tamén se vai ver sometido a unha clara vontade de renovación a partir de 1950. Así, a creación da Editorial Galaxia (1950), interesada en continuar o labor cultural comezado nos anos 20 polo Grupo Nós, vai propiciar a recuperación de autores anteriores ao 36 –Otero Pedrayo, Cabanillas, Cunqueiro, Dieste...-, mais tamén o lanzamento de mozos que comezan a facer unha nova literatura. Neste clima cultural tan positivo dos anos 50 vaise producir un intenso labor literario no campo da prosa que abrangue autores xa consagrados como Cunqueiro –Merlín e familia (1955), As crónicas do Sochantre (1956)...-, ou Ánxel Fole –Á lus do candil (1952), Terra brava (1955)...-, dous fantásticos fabuladores e contistas que aúnan a realidade galega da tradición oral con elementos fantásticos novidosos, recreando unha Galicia máxica, mítica e ás veces misteriosa. Tamén A esmorga, de Blanco Amor, debe ser incluída neste marco cultural, se ben publicada en Bos Aires e non no noso país, no ano 1959. Esta obra, a diferenza das anteriores, reflicte un carácter máis realista, e a partir das vivencias de protagonistas marxinados representantes da máis baixa clase social, perfílase a realidade galega problemática e conflitiva. Igualmente realista, aínda que diferente, e publicada parcialmente no exterior, será a extensa obra narrativa de Neira Vilas, quen tenta deixar constancia das miserias da vida rural galega e da consecuente emigración como vía de escape en títulos como Memorias dun neno labrego (1961) ou Cartas a Lelo (1971). É común a todos estes autores unha prosa de alta calidade literaria, pero tamén clara, transparente, o que explica o acrecentamento de lectores nesta altura e, consecuentemente, a emerxencia e prestixio do noso discurso literario. 

          A nosa narrativa non facía máis que arrancar, pero xa un grupo de mozos apostaban, nos anos 60, por levala moito máis alá. Este movemento, coñecido como Nova Narrativa Galega, cun carácter fortemente culturalista e influenciados por lecturas de autores como Kafka, Joyce, Faulkner, pretenden enriquecer a prosa galega con novas técnicas. O obxectivo común a todos eles era a vontade de normalización do galego na escrita e o afán de renovación de temas e formas narrativas da nosa tradición literaria. Así por exemplo, vaise producir un achegamento á cultura urbana e á súa problemática social, multiplicación de voces narrativas, introdución do monólogo interior, ruptura no tratamento do tempo, uso ‘moderno’ da lingua que fai que aparezan cultismos e tecnicismos de diferentes disciplinas, ademais de galicismos ou anglicismos, etc. Algunha das figuras e obras máis representativas deste movemento son: María Xosé Queizán, Gonzalo Rodríguez Mourullo, Suárez Llanos, Carlos Casares ( Vento ferido e Cambio en tres) e Xosé Luís Méndez Ferrín (Percival e outras historias, O crepúsculo e as formigas, Arrabaldo do norte).

 4.- LITERATURA ACTUAL (a partir de 1976)

          A partir de 1976 a situación política vai mudar: coa morte do ditador Franco, celébranse eleccións democráticas e, en 1980, será aprobado o Estatuto de Autonomía, no que se recoñece por primeira vez na historia que o galego é a única lingua propia de Galicia. Consecuentemente, nun contexto de maior liberdade, nas últimas décadas a literatura galega non deixa de evoluír e experimentar novas tendencias, abrirse a novas temáticas e inspiracións, elaborar novas linguaxes e, en definitiva, amosar unha grande inquietude creativa, que se pode comprobar na incorporación de novos escritores, no alto índice de publicacións –entre 1975 e 1984 publícanse máis libros que en toda a historia literaria anterior-, na edición de innumerables revistas literarias, así como na consecución de importantes premios de ámbito estatal, de fondo prestixio dentro do estado español: Manuel Rivas, Fina Casalderrey, Xabier P. Docampo, Pilar Pallarés...

          O asentamento das editoriais e a convocatoria de premios literarios será o que vai impulsar a literatura nestas últimas décadas: o Esquío de poesía ou o Certame de Ribadavia de teatro, entre outros, que amosará á luz pública os mellores representantes dos dous xéneros. Mais será a narrativa quen reciba o pulo definitivo, converténdose nun produto en alza. Convocatorias como o Premio de relato curto Modesto R. Figueiredo, o Premio Xerais de Novela ou o Premio de Novela Longa Blanco Amor irán dando a coñecer, ao longo da súa xa dilatada existencia, unha ampla nómina de autores con clara vontade renovadora tanto nas formas coma nos contidos. Á par dunha literatura de carácter realista, nacerá agora outra ben diferente, a de evasión, onde teñen cabida temas tan novidosos como a ciencia-ficción, o terror, o relato erótico, a narrativa humorística, a novela de aventuras, a policial, a novela negra ou outros igualmente orixinais mais entroncados coa tradición como a novela artúrica e cunqueiriana que tan fonda pegada deixou en moitos mestres da palabra e da pluma. Asemade, vaise conformando un novo corpus narrativo, dirixido a uns destinatarios moi concretos, ata o de agora desatendidos: o público infantil e xuvenil. Especialmente a partir da inclusión da materia de Lingua e Literatura Galegas dentro do currículo escolar, e como lingua vehicular noutras disciplinas diferentes, a narrativa ten unha boa oportunidade para a súa maior divulgación. A presenza deste novo lectorado infantil e xuvenil contribúe á dinamización do xénero narrativo, creándose coleccións especiais dentro das diferentes editoras, adaptando os clásicos galegos para o uso escolar, traducindo autores clásicos universais, etc.

          Fica patente, pois, ao longo destas poucas páxinas, o proceso de adaptación da literatura á realidade histórica e social de cada momento, así como a superación  e evolución constante que demostra que a nosa literatura, ao igual que a nosa identidade, está viva.           

                                                        Mercedes Queixas Zas


